
Hiriaren erdiguneak, nolabait ere, galdu egin du erdigune izaera hori, Iruñeko Alde Zaharreko bizilagun, ostalari eta dendarien ustez. Diotenez, Udalak sustatu duen merkataritza eta hirigintza eredua izan da hori gertatzeko arrazoietariko bat.

Erdigunea, bazterrean

Iñigo Astiz. Iruñea

Iruñeko bizitzaren erdigunea zen garai batean Alde Zaharra. Salerosketen eta aisialdi eskaintzaren muina. Hiriaren bihotza. Handik pasatu behar izaten zuten hiritarrek edozer egiteko. Denborarekin, hiriaren hazkundearekin eta, batez ere, azken aldiko saltoki handien eraikuntza eta hirigintza planen ondorioz, hiriaren erdiguneak galdu egin du, nolabait ere, erdigune izaera hori. Bazterrean utzi dute agintariek erdigunea, neurri batean. Hori da, behintzat, Iruñeko auzo horretako ostalari, dendari eta auzokideek duten irudipena.

«Iraganari sakontasun pixka batez begiratuz gero, aitortu egin behar da alor askotan auzoak hobera egin duela», dio Carlos Albillo Alde Zaharreko Dendarien Elkarteko kudeatzaileak. Kaleak hobeto daude, erraztu egin zaizkie gauzak oinezkoei, eta itxura hobea du auzoak. Dioenez, baina, oro ez da urre. «Asko hazi da hiria, eta hiriaren erdiguneko dendarien interesen guztiz aurka egindako garapen komertzial eta urbanistiko eredu baten arabera gertatu da hori. Oso ibilbide zaila izan dugu orain arte. Merkataritza gune handiak egin zirenean Alde Zaharreko dendak izan baitziren gehien sufritu zutenak». 2005 eta 2007. urteen artean ikusi zen saltoki horien eragina nabarmenen, Albillok dioenez. «Lokal hutsez bete ziren ordura arte dendaz beteta zeuden zenbait kale».

Gerora, baina, neurriak hartu eta krisia etorri den arren, azken bi urte hauetan saltzaile sarea nolabait berreskuratu egin dela dio Albillok. «Bistakoa da hori. Azken bi urteotan, ziur asko, askoz ere gehiago izan dira beste auzoetan itxi diren dendak, Alde Zaharrean itxi direnak baino». Krisia pasatzeko zain daude, horregatik, hura hasi baino lehen igarri zuten joera horrek indarra hartuko duelako esperantzan.

Oraingoz, baina, asteburuak dira ostalarientzat lanegunik garrantzitsuenak, Mikel Altadil Iruñazarra tabernako ostalariak dioenez. «Aste osoan jende gutxi izaten dugu, eta asteburuetan biltzen da jende gehiena. Batera doa dena, azken finean. Dendariak gutxiago saltzen badabiltza, guk ere jende gutxiago izaten dugu».

Erakunde publikoen sostengua falta da, Albillok dioenez: «Arazoa ez da ez dela diru laguntzarik ematen, baizik eta erosketa eta aisialdirako gune atsegin bat eraikitzeko asmo argi bat falta dela. Egia da udalarekin hartu-emana badagoela, laguntzak badaudela... eta oso garrantzitsua da hori, baina ez garrantzitsuena. Udalak zer hiri eredu nahi lukeen argi izatea litzateke funtsezkoena».

Turisten babesleku
Iruñean El Corte Ingles jarri zuten garaia du gogoan Albillok. «Iruñeko merkataritzaren motor nagusia bilakatuko zela esan ziguten, baina datuak ikusirik, argi eta garbi ikusten da ez dela hala izan. Ez du ezer ere dinamizatu, eta are gutxiago merkataritza. Ezin dira halako erabakiak interes urbanistikoen menpe hartu. Hiriaren interes orokorren arabera hartu behar dira halako erabakiak». Denda txikiak dira, Albilloren ustez, hiriko kaleen dinamizazioaren eragile nagusiak. «Denda txikirik gabe, hilda dago erdigunea. Denda txikiak eta tabernak dira hiriari bizia ematen diotenak».

Iritzi berekoa da Altadil ere. Hiriaren erdigunea hiriko bizitzaren erdigune bilakatzeko borondatea da falta dena, haren ustez. «Hiriaren bihotza izaten jarraitzen du Alde Zaharrak, baina une jakin batzutan baino ez. Lehen hau zen erdigunea, dudarik gabe, baina orain noizbehinka baino ez da bihurtzen hiriaren zentroa. Alde Zaharrean ez dago jadanik aisialdi edo kultura eskaintza handirik. Kanpora eraman dituzte halako guztiak, eta espazio kultural handi bakar bat ere ez da geratu Alde Zaharrean. Bazegoen horretarako nahikoa leku, baina ez dute borondaterik izan, ez dute nahi izan. Ez dago Alde Zaharra kultur eta aisialdi nukleo bilakatzeko apusturik. Turistentzako babesleku soil ari da bihurtzen hau».

Txutxin Almingol Alde Zaharreko Bizilagunen Elkarteko kideak dioenez, hiri guztian ari dira gertatzen aldaketak, baina Alde Zaharrean hobeto ikusten dira aldaketa horiek. Argiago. Dioenez, hobekuntzak izan dira aldaketa horietako asko, eta auzokideentzat gero eta bizitoki atseginagoa ei da Alde Zaharra. Positiboa izan omen da, adibidez, kalerik gehienak oinezkoentzako moldatzea. Auzoak erdigune izaera galdu egin duela aitortu du, ordea.

Kanpora joan behar dute ume askok haurtzaindegira. Kanpora gazteak institutura. Kanpora helduak autoa aparkatzera. Kanpora kirola egin nahi izanez gero. «Hemen ez dago kirola egiteko instalazio bakar bat ere. Ez handia, eta ezta txikia ere. Jito Alai eta Mañueta frontoiak besterik ez ditugu. Alde Zahar osoan ez dago saskibaloirako saski bakar bat ere».

Bi alde zahar
Asteburuetarako gune ari da bilakatzen auzoa, Almingolek dioenez. Aisialdirako aukera handirik gabe, gainera. «Tabernak dira ia-ia daukaten aukera bakarra. Guk beti eskatu diogu udaletxekoei aukera hori hedatzeko. Gaztetxea aipatuta, badirudi beste mila gauza esaten direla, eta, beraz, ezin dela halakorik aipatu, baina, egia esan, orain gazteek ez dute asteburuetan denbora pasatzeko aukerarik. Tabernak eta alkohola, besterik ez. Hori aldatzeko bi gauza behar dira. Batetik, gazteak dira aldatu behar direnak, hezkuntzaren bidez eta luzera begira. Bestetik, administrazioak aukerak eman beharko lizkieke».

Alde Zahar bakarra izan beharrean, azkenaldian, bi alde zahar sortzen ari direla dio Alimingolek, eta horri ere aurre egin behar zaiola. «Jende askok esaten du hona etortzen dela, baina hori esatean leku jakin batzuetara joaten direla esan nahi dute. Kale Nagusira, Estafeta kalera, edo halakoetara, baina badira bestelako kaleak ere, normalean bisitatzen ez direnak. Hor dago Jarauta kalea, Descalzos kalea... Denda oso gutxi dituzte kale horiek, eta pixkanaka-pixkanaka bi Alde Zahar ari dira sortzen: komertziala, bata, eta bigarren mailakoa-edo, bestea».

